
განმარტებითი ბარათი

საქართველოს ორგანული კანონის პროექტზე
„საერთო სასამართლოების შესახებ“ საქართველოს ორგანულ კანონში

ცვლილების შეტანის თაობაზე“

ა) ზოგადი ინფორმაცია კანონპროექტის შესახებ:
ა.ა) კანონპროექტის მიღების მიზეზი:
ა.ა.ა) პრობლემა, რომლის გადაჭრასაც მიზნად ისახავს კანონპროექტი:

საქართველომ 2022 წლის 3 მარტს წარადგინა ევროკავშირში გაწევრების განაცხადი.
ამ განაცხადთან დაკავშირებით 2022 წლის 17 ივნისს გამოქვეყნდა ევროკომისიის
დასკვნა, რომლითაც ევროკომისიამ გასცა ევროკავშირში გაწევრების პერსპექტივის
საქართველოსთვის მინიჭების რეკომენდაცია; ამასთანავე, ევროკომისიამ იმავე
დასკვნით განსაზღვრა 12 პუნქტისაგან შემდგარი გარკვეული პრიორიტეტული
ამოცანები და მიუთითა, რომ ევროკავშირის წევრობის კანდიდატის სტატუსის
მისაღებად საჭიროა საქართველოს მიერ ამ ამოცანების შესრულება.

2022 წლის 23 ივნისს ევროპულმა საბჭომ მიიღო გადაწყვეტილება, სადაც აღინიშნა,
რომ ევროპული საბჭო აღიარებს საქართველოს ევროკავშირში გაწევრების
პერსპექტივას, ხოლო მას შემდეგ, რაც საქართველო შეასრულებს ევროკომისიის
2022 წლის 17 ივნისის დასკვნით განსაზღვრულ პრიორიტეტულ ამოცანებს,
ევროპული საბჭო მზად არის, საქართველოს ევროკავშირის წევრობის კანდიდატის
სტატუსი მიენიჭოს.

აღნიშნული პრიორიტეტული ამოცანების შესრულების მიზნით საქართველოს
ხელისუფლებამ მყისიერად შეიმუშავა დროში გაწერილი კონკრეტული სამოქმედო
გეგმა, საქართველოს პარლამენტში კი შეიქმნა მთელი რიგი სამუშაო ჯგუფები. ამ
სამუშაო ჯგუფებიდან რამდენიმე შექმნა პარლამენტის იურიდიულ საკითხთა
კომიტეტმა, რომელთაგან ერთ-ერთის მიზანია „საერთო სასამართლოების შესახებ“
საქართველოს ორგანულ კანონში შესატანი ცვლილებების მომზადება.
წარმოდგენილი კანონპროექტი მომზადებულია სწორედ ამ სამუშაო ჯგუფის
ფარგლებში და ევროკომისიის 2022 წლის 17 ივნისის ზემოხსენებული დასკვნით
განსაზღვრული პრიორიტეტული ამოცანებიდან ერთ-ერთი მათგანის შესრულებას
ისახავს მიზნად.

ამრიგად, წარმოდგენილი კანონპროექტი ითვალისწინებს მთელ რიგ სხვადასხვა
ცვლილებას „საერთო სასამართლოების შესახებ“ საქართველოს ორგანულ კანონში
და ევროკავშირის წევრობის კანდიდატის სტატუსის საქართველოსთვის
მისანიჭებლად ევროკომისიის მიერ განსაზღვრული ერთ-ერთი პრიორიტეტული
ამოცანის შესრულებას ემსახურება.

ა.ა.ბ) არსებული პრობლემის გადასაჭრელად კანონის მიღების აუცილებლობა:

„ა.ა.ა“ ქვეპუნქტში აღნიშნული საკითხი, მისი მიზნიდან და არსიდან გამომდინარე,
მოითხოვს საკანონმდებლო ცვლილების განხორციელებას.

ა.ბ) კანონპროექტის მოსალოდნელი შედეგები:

კანონპროექტის მიღებით ახლებურად მოწესრიგდება „საერთო სასამართლოების
შესახებ“ საქართველოს ორგანული კანონით გათვალისწინებულ სამართლებრივ
ურთიერთობებთან დაკავშირებული სხვადასხვა საკითხი, რაც, თავის მხრივ,
ევროკავშირის წევრობის კანდიდატის სტატუსის საქართველოსთვის
მისანიჭებლად ევროკომისიის მიერ განსაზღვრული ერთ-ერთი პრიორიტეტული
ამოცანის შესრულებას მოემსახურება.

ა.გ) კანონპროექტის ძირითადი არსი:

კანონპროექტით ცვლილება შედის „საერთო სასამართლოების შესახებ“
საქართველოს ორგანულ კანონში და გათვალისწინებულია შემდეგი საკითხები:

 დგინდება ღია სასამართლო სხდომის შედეგად მიღებული სასამართლო აქტის
სრული ან ნაწილობრივ დეპერსონალიზებული ტექსტის საჯარო ინფორმაციის
სახით გაცემის წესი (იხ. კანონპროექტით წარმოდგენილი კანონის I1 თავი
(133135 მუხლები) და კანონპროექტის მე-2 მუხლი). ამ ცვლილების მიზანია
ასევე სათანადო საკანონმდებლო ნორმების შესაბამისობა საქართველოს
საკონსტიტუციო სასამართლოს 2019 წლის 7 ივნისის N1/4/693,857
გადაწყვეტილებასთან საქმეზე „ა(ა)იპ „მედიის განვითარების ფონდი“ და ა(ა)იპ
„ინფორმაციის თავისუფლების განვითარების ინსტიტუტი“ საქართველოს
პარლამენტის წინააღმდეგ“1.

 საქართველოს უზენაესი სასამართლოს მოსამართლის თანამდებობაზე
ასარჩევად საქართველოს პარლამენტისთვის წარსადგენი კანდიდატების
შერჩევის პროცესში მიღებული საქართველოს იუსტიციის უმაღლესი საბჭოს
განკარგულებისა და საბჭოს წარდგინების გასაჩივრების საკითხთან
დაკავშირებით დგინდება შემდეგი შეზღუდვა: თუ საჩივრის განხილვის
შედეგად უზენაესი სასამართლოს საკვალიფიკაციო პალატამ დაადგინა, რომ
კანდიდატების შერჩევის პროცესში საქართველოს იუსტიციის უმაღლესი
საბჭოს წევრი მიკერძოებული იყო, მისი მიდგომა დისკრიმინაციული იყო ან/და
მან გადაამეტა საქართველოს კანონმდებლობით მისთვის მინიჭებულ
უფლებამოსილებას, რის შედეგადაც დაირღვა კანდიდატის უფლებები ან
საფრთხე შეექმნა სასამართლოსდამოუკიდებლობას, საქართველოს იუსტიციის
უმაღლესი საბჭოს ეს წევრი საქართველოს იუსტიციის უმაღლესი საბჭოს მიერ
ხელახალი განკარგულების/ხელახალი წარდგინების მიღების პროცესში აღარ
მონაწილეობს (იხ. კანონპროექტით წარმოდგენილი კანონის 343 მუხლის 131
პუნქტი).

1 იხ. https://constcourt.ge/ka/judicial-acts?legal=1268

 იცვლება რაიონული (საქალაქო) ან სააპელაციო სასამართლოს მოსამართლის
ვაკანტურ თანამდებობაზე პირის განწესების წესი; კერძოდ, დგინდება, რომ
საქართველოს იუსტიციის უმაღლესი საბჭო რაიონული (საქალაქო) ან
სააპელაციო სასამართლოს მოსამართლის ვაკანტურ თანამდებობაზე
მოსამართლეს დანიშნავს უზენაესი სასამართლოს მოსამართლის
თანამდებობაზე ასარჩევად საქართველოს პარლამენტისთვის წარსადგენი
კანდიდატის შერჩევისათვის დადგენილი წესით (იხ. კანონპროექტით
წარმოდგენილი კანონის 35-ე მუხლის მე-2 პუნქტი და სხვა სათანადო ნორმები).

 საქართველოს იუსტიციის უმაღლესი საბჭოს მოსამართლე წევრის არჩევის
პროცედურაში მონაწილე საბჭოს წევრობის კანდიდატი უფლებამოსილი
იქნება, კენჭისყრამდე მიმართოს მოსამართლეთა კონფერენციას და
წარუდგინოს თავისი ხედვა და მოსაზრება მისი საქართველოს იუსტიციის
უმაღლესი საბჭოს წევრად არჩევის შემთხვევაში მის მიერ საბჭოს წევრის
უფლებამოსილებების განხორციელებასთან დაკავშირებულ საკითხებზე (იხ.
კანონპროექტით წარმოდგენილი კანონის 65-ე მუხლის მე-3 პუნქტი).

 „საერთო სასამართლოების შესახებ“ საქართველოს ორგანული კანონის მთელი
რიგი ნორმები იხვეწება და უმჯობესდება შინაარსობრივი დაზუსტების,
სამართლებრივი ტექნიკის, სისტემურობის, სტრუქტურული და რედაქციული
თვალსაზრისით.

ა.დ) კანონპროექტის კავშირი სამთავრობო პროგრამასთან და შესაბამის სფეროში
არსებულ სამოქმედო გეგმასთან, ასეთის არსებობის შემთხვევაში (საქართველოს
მთავრობის მიერ ინიციირებული კანონპროექტის შემთხვევაში):

კანონპროექტი საქართველოს მთავრობის მიერ არ არის ინიციირებული.

ა.ე) კანონპროექტის ძალაში შესვლის თარიღის შერჩევის პრინციპი, ხოლო
კანონისთვის უკუძალის მინიჭების შემთხვევაში − აღნიშნულისთაობაზე შესაბამისი
დასაბუთება:

კანონპროექტით გათვალისწინებული კანონის I1 თავი ამოქმედდება 2023 წლის 1
მაისიდან, რადგან, იმავე თავის მიზნიდან და შინაარსიდან გამომდინარე, საჭიროა
არსებობდეს გარკვეული მოსამზადებელი პერიოდი. კანონპროექტის დანარჩენი
ნაწილი ამოქმედდება გამოქვეყნებისთანავე, რადგან იგი, მისი მიზნიდან და
შინაარსიდან გამომდინარე, არ ითხოვს ამოქმედების უფრო გვიანდელი ვადის
დადგენას. კანონპროექტი არ ითვალისწინებს კანონისთვის უკუძალის მინიჭებას.

ა.ვ) კანონპროექტის დაჩქარებული წესით განხილვის მიზეზები და შესაბამისი
დასაბუთება (თუ ინიციატორი ითხოვს კანონპროექტის დაჩქარებული წესით
განხილვას):

კანონპროექტის დაჩქარებული წესით განხილვა და მიღება არ არის მოთხოვნილი.

ბ) კანონპროექტის ფინანსური გავლენის შეფასება საშუალოვადიან პერიოდში
(კანონპროექტის ამოქმედების წელიდა შემდგომი 3 წელი):
ბ.ა) კანონპროექტის მიღებასთან დაკავშირებით აუცილებელი ხარჯების
დაფინანსების წყარო:

კანონპროექტის მიღება არ გამოიწვევს საქართველოს სახელმწიფო ბიუჯეტიდან
დამატებითი ხარჯების გამოყოფას. კანონპროექტიდან გამომდინარე ხარჯები
დაიფარება საქართველოს სახელმწიფო ბიუჯეტით შესაბამისი უწყებისთვის
განსაზღვრული არსებული ასიგნებების ფარგლებში.

ბ.ბ) კანონპროექტის გავლენა სახელმწიფო, ავტონომიური რესპუბლიკის
რესპუბლიკური ან/და მუნიციპალიტეტის ბიუჯეტის საშემოსავლო ნაწილზე:

კანონპროექტი გავლენას არ ახდენს სახელმწიფო, ავტონომიური რესპუბლიკის
რესპუბლიკური ან/და მუნიციპალიტეტის ბიუჯეტის საშემოსავლო ნაწილზე.

ბ.გ) კანონპროექტის გავლენა სახელმწიფო, ავტონომიური რესპუბლიკის
რესპუბლიკური ან/და მუნიციპალიტეტის ბიუჯეტის ხარჯვით ნაწილზე:

კანონპროექტით გათვალისწინებული ერთ-ერთი ცვლილებით დგინდება ღია
სასამართლო სხდომის შედეგად მიღებული სასამართლო აქტის სრული ან
ნაწილობრივ დეპერსონალიზებული ტექსტის საჯარო ინფორმაციის სახით
გაცემის წესი (იხ. კანონპროექტით წარმოდგენილი კანონის I1 თავი (133135
მუხლები) და კანონპროექტის მე-2 მუხლი). ამ საკითხთან დაკავშირებით
საქართველოს იუსტიციის უმაღლეს საბჭოს კანონპროექტით ევალება სათანადო
სამართლებრივი აქტების მიღება და სხვა საჭირო ღონისძიებების განხორციელება.
შესაბამისად, ამ ღონისძიებების განხორციელებამ შესაძლოა გარკვეული ხარჯების
წარმოშობა გამოიწვიოს, მათი ოდენობა კი დამოკიდებულია იმ გარემოებაზე, თუ
რა სახის ღონისძიებებს გაატარებს საქართველოს იუსტიციის უმაღლესი საბჭოს
თავისი უფლებამოსილებების ფარგლებში.

ბ.დ) სახელმწიფოს ახალი ფინანსური ვალდებულებები, კანონპროექტის გავლენით
სახელმწიფოს ან მის სისტემაში არსებული უწყების მიერ მისაღები პირდაპირი
ფინანსური ვალდებულებების (საშინაო ან საგარეო ვალდებულებები) მითითებით:

კანონპროექტი არ ითვალისწინებს სახელმწიფოს მიერ ახალი ფინანსური
ვალდებულებების აღებას.

ბ.ე) კანონპროექტის მოსალოდნელი ფინანსური შედეგები იმ პირთათვის, რომელთა
მიმართაც ვრცელდება კანონპროექტის მოქმედება, იმ ფიზიკურ და იურიდიულ
პირებზე გავლენის ბუნებისა და მიმართულების მითითებით, რომლებზედაც

მოსალოდნელია კანონპროექტით განსაზღვრულ ქმედებებს ჰქონდეს პირდაპირი
გავლენა:

კანონპროექტი არ ახდენს ფინანსურ გავლენას იმ პირებზე, რომელთა მიმართაც
ვრცელდება მისი მოქმედება.

ბ.ვ) კანონპროექტით დადგენილი გადასახადის, მოსაკრებლის ან სხვა სახის
გადასახდელის (ფულადი შენატანის) ოდენობა შესაბამის ბიუჯეტში და ოდენობის
განსაზღვრის პრინციპი:

კანონპროექტით არ დგინდება გადასახადი, მოსაკრებელი ან სხვა სახის
გადასახდელი.

ბ1) ბავშვის უფლებრივ მდგომარეობაზე კანონპროექტის ზეგავლენის შეფასება:

კანონპროექტი არ ახდენს გავლენას ბავშვის უფლებრივ მდგომარეობაზე.

გ) კანონპროექტის მიმართება საერთაშორისო სამართლებრივ სტანდარტებთან:
გ.ა) კანონპროექტის მიმართება ევროკავშირის სამართალთან:

კანონპროექტი არ ეწინააღმდეგება ევროკავშირის სამართალს.

გ.ბ) კანონპროექტის მიმართება საერთაშორისო ორგანიზაციებში საქართველოს
წევრობასთან დაკავშირებულ ვალდებულებებთან:

კანონპროექტი არ ეწინააღმდეგება საერთაშორისო ორგანიზაციებში საქართველოს
წევრობასთან დაკავშირებულ ვალდებულებებს.

გ.გ) კანონპროექტის მიმართება საქართველოს ორმხრივ და მრავალმხრივ
ხელშეკრულებებთან და შეთანხმებებთან, აგრეთვე, ისეთი
ხელშეკრულების/შეთანხმების არსებობის შემთხვევაში, რომელსაც უკავშირდება
კანონპროექტის მომზადება, − მისი შესაბამისი მუხლი ან/და ნაწილი:

კანონპროექტი არ ეწინააღმდეგება საქართველოს ორმხრივ და მრავალმხრივ
ხელშეკრულებებსა და შეთანხმებებს. კანონპროექტის მომზადება არ არის
დაკავშირებული ასეთ ხელშეკრულებასთან/შეთანხმებასთან.

გ.დ) არსებობის შემთხვევაში, ევროკავშირის ის სამართლებრივი აქტი, რომელთან
დაახლოების ვალდებულებაც გამომდინარეობს „ერთი მხრივ, საქართველოსა და,
მეორე მხრივ, ევროკავშირსა და ევროპის ატომური ენერგიის გაერთიანებას და მათ
წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან
დადებული საქართველოს სხვა ორმხრივი და მრავალმხრივი ხელშეკრულებებიდან:

ასეთი არ არსებობს.

დ) კანონპროექტის მომზადების პროცესში მიღებული კონსულტაციები:
დ.ა) სახელმწიფო, არასახელმწიფო ან/და საერთაშორისო
ორგანიზაცია/დაწესებულება, ექსპერტი, სამუშაო ჯგუფი, რომელმაც მონაწილეობა
მიიღო კანონპროექტის შემუშავებაში, ასეთის არსებობის შემთხვევაში:

კანონპროექტი მომზადდა ევროკავშირის წევრობის კანდიდატის სტატუსის
საქართველოსთვის მინიჭების საკითხთან დაკავშირებით „საერთო
სასამართლოების შესახებ“ საქართველოს ორგანულ კანონში შესატანი
ცვლილებების მომზადების მიზნით იურიდიულ საკითხთა კომიტეტის მიერ
შექმნილი სამუშაო ჯგუფის ფარგლებში.

დ.ბ) კანონპროექტის შემუშავებაში მონაწილე ორგანიზაციის/დაწესებულების,
სამუშაო ჯგუფის, ექსპერტის შეფასება კანონპროექტის მიმართ, ასეთის არსებობის
შემთხვევაში:

ასეთი არ არსებობს.

დ.გ) სხვა ქვეყნების გამოცდილება კანონპროექტის მსგავსი კანონების
იმპლემენტაციის სფეროში, იმ გამოცდილების მიმოხილვა, რომელიც მაგალითად
იქნა გამოყენებული კანონპროექტის მომზადებისას, ასეთი მიმოხილვის
მომზადების შემთხვევაში:

ასეთი მიმოხილვა არ მომზადებულა.

ე) კანონპროექტის ავტორი:

ევროკავშირის წევრობის კანდიდატის სტატუსის საქართველოსთვის მინიჭების
საკითხთან დაკავშირებით „საერთო სასამართლოების შესახებ“ საქართველოს
ორგანულ კანონში შესატანი ცვლილებების მომზადების მიზნით იურიდიულ
საკითხთა კომიტეტის მიერ შექმნილი სამუშაო ჯგუფის ფარგლებში.

ვ) კანონპროექტის ინიციატორი:

საქართველოს პარლამენტის იურიდიულ საკითხთა კომიტეტი.


